
བཅུད་དོན།བཅུད་དོན།
དུས་གསུམ་སྤྱི་བྱེ་བྲག་གི་རྣམ་གཞག་བཤད་ཐངས་མ་འདྲཝ་ཡོདཔ་སྦེ་མཐོང་མི་ཚུ་ མཁས་པ་ག་གི་འདོད་པ་ར་
ཨིན་ན་དང་ འདོད་པ་མ་འདྲཝ་ག་དེམ་ཅིག་ཡོད་ག་ དེ་ཚུ་གི་བར་ན་ཁྱད་པར་ག་དེ་སྦེ་ར་ཡོདཔ་ཨིན་ན་ཚུ་ཁ་གསལ་
སྦེ་ཤེས་ཚུགས་ནི་གི་དོན་ལུ་དམིགས་གཏད་བསྐྱེད་དེ་ ཞིབ་འཚོལ་འདི་འབད་ཡོདཔ་ཨིན། ཞིབ་འཚོལ་ཐབས་ལམ་
དེ་ཡང་ ཁུངས་བཙན་ཐབས་ཤེས་ཀྱི་མཁོ་ཆས་ ཡིག་ཆ་དབྱེ་དཔྱད་དང་ དྲི་བ་དྲིས་ལན་གཉིས་ལག་ལེན་འཐབ་
ཡོད། ཡིག་ཆ་འདི་ཡང་ བྱ་ཚིག་དུས་གསུམ་གྱིི་སྐོར་ལས་བཤད་པའི་དཔེ་དེབ་གསརཔ་དང་རྙིངམ་ཚུ་བསྡུ་སྒྲིག་
འབད་ཞིནམ་ལས་དབྱེ་དཔྱད་འབད་ཡོདཔ་དང་། དྲི་བ་དྲིས་ལན་འདི་ཡང་འབྲེལ་ཡོད་སློབ་གྲྭ་དང་བཤད་གྲྭའི་སློབ་
ཕྲུག་ ཟུར་གནས་མཁས་དབང་ཚུ་དང་འབྲེལ་བ་འཐབ་སྟེ་འབད་ཡོད། དེའི་སྐབས་སུ་ དུས་གསུམ་སྤྱི་བྱེ་བྲག་གི་
རྣམ་གཞག་འདོད་མི་མ་འདྲཝ་ཡོད་མི་ཚུ་ ཚུར་བསྡུ་བ་ཅིན་ འདོད་པ་མ་འདྲཝ་ཁག་བཞི་འདུག། དེ་ཡང་དུས་གསུམ་
རབ་གསལ་འོད་སྣང་ལྟར་དུ་གཅིག་དང་། ཉན་ཤུལ་མཁྱེན་རབ་ཀྱི་འདོད་པ་ལྟར་དུ་གཅིག། དེ་ལས་ནོར་བུ་བསྟན་
འཛིན་གྱིི་འདོད་པ་ལྟར་དུ་གཅིག་དང་ སྨོན་ལམ་ཚིག་མཛོད་ཀྱི་འདོད་ཚུལ་གཅིག་སྦེ་ཨིན་པས། དེ་ཡང་ དུས་
གསུམ་སྤྱི་བྱེ་བྲག་གི་འདོད་ཚུལ་མ་འདྲཝ་ཡོད་མི་ཚུ་ ཧིང་སང་ས་སྦེ་བཀོདཔ་ལས་ མ་འོངས་པ་ན་དེའི་སྐོར་ལས་
ལྷབ་སྦྱང་འབད་མི་ཚུ་མགུ་མ་འཐོམས་པར་ལྷབ་སྦྱངས་འབད་ནི་ལུ་སྟབས་བདེ་ནི་དང་། དེ་ལུ་བརྟེན་ཏེ་བྱ་ཚིག་གི་རྣམ་
གཞག་ལུ་མཁས་པ་འགྱུར་ནི་གི་འོས་འབབ་ཡོདཔ་ཨིན།

ངོ་སྤྲོད།ངོ་སྤྲོད།
དེ་ཡང་རྩོམ་སྒྲིག་པ་ལེ་ཤ་ཅིག་གིས་ར་ དུས་གསུམ་གྱིི་སྐོར་ལས་ ཧེ་མ་ལས་བྲིས་ཏེ་ཡོད་རུང་ ཡིག་ཆ་དེ་ཚུ་ ནང་ཕན་
ཚུན་མ་མཐུནམ་སྦེ་འདུག། དཔེར་ན་ བློ་བཟང་སྨོན་ལམ་གྱིིས་(༢༠༢༠) བྱ་ཚིག་ འཆིང་ ཟེར་མི་འདི་ དུས་གསུམ་
བྱེ་བྲག་ཨིནམ་སྦེ་བཀོད་དེ་ཡོད་རུང་ དུས་གསུམ་གྱིི་སྐོར་ལས་ཡོངས་གྲགས་སྦེ་བཤད་དེ་ཡོད་པའི་དུས་གསུམ་རབ་
གསལ་འོད་སྣང་གསར་པ་(༡༩༩༣) དང་འཁྲིལཝ་ད་ དེ་དུས་གསུམ་ཐོར་བུ་ཨིནམ་དང་། དེ་བཟུམ་སྦེ་ འགྱུར་ 
ཟེར་བའི་བྱ་ཚིག་ཚུ་ སྨོན་ལམ་ཚིག་མཛོད་ཆེན་མོ(༢༠༡༨)ནང་ དུས་གསུམ་ཐོར་བུ་ཨིནམ་དང་ དུས་གསུམ་རབ་
གསལ་འོད་སྣང་གསར་པ་ནང་ དུས་གསུམ་ཁྱབ་མཉམ་ཆ་འདྲ་ཨིནམ་སྦེ་ བཀོད་དེ་འདུག།  དེ་ལུ་བརྟེན་ཏེ་ བྱ་ཚིག་
དུས་གསུམ་གྱིི་སྐོར་ལས་སློབ་སྦྱོང་འབད་མི་དང་ དུས་གསུམ་གྱིི་རྣམ་གཞག་དབྱེ་བ་ཕྱེ་ནི་ལུ་ དོན་གཉེར་ཡོད་མི་
ཚུ་ ག་འདི་ལུ་ ཆ་བཞག་ནི་ཨིན་ན་མ་ཤེས་པར་ མགུ་འཐོམས་དང་འཐོམ་བཞིན་འདུག། དཀའ་ངལ་འདི་ཡང་གཙོ་
བོ་ར་ དུས་གསུམ་གྱིི་སྐོར་ལས་འབྲི་མི་ཚུ་གིས་ དུས་གསུམ་སྤྱི་དང་བྱེ་བྲག་ ཐོར་བུ་སོགས་ཀྱི་གོ་དོན་བཞག་ཐངས་
མ་འདྲཝ་ཐོནམ་ལས་བརྟེན་བྱུང་བྱུངམ་ཨིན་མས།  དཀའ་ངལ་འདི་མ་སེལ་བར་བཞག་པ་ཅིན་ སློབ་སྦྱོང་པ་ཚུ་ དུས་
གསུམ་སྤྱི་བྱེ་བྲག་གི་ལོ་རྒྱུས་སླབ་ད་ར་ མགུ་འཐོམས་ཏེ་ལུས་ནི་ཨིནམ་མ་ཚད་ སློབ་སྟོན་པ་ནང་ཕན་ཚུན་ཡང་གོ་
བ་བརྡ་འཛོལ་འགྱོ་སྟེ་ ཤུལ་ལས་དཀའ་ངལ་འདི་སྦོམ་ར་འཐོན་ནི་གི་ཉེན་ཁ་འདུག།   དེ་འབདཝ་ལས་ ཞིབ་འཚོལ་
འདི་ནང་  དུས་གསུམ་སྤྱི་བྱེ་བྲག་གི་རྣམ་གཞག་ཚུ་མ་འདྲཝ་སྦེ་བཤད་དེ་ཡོད་མི་ཚུ་ ཚུར་བསྡུ་ན་རིགས་མ་འདྲཝ་
ག་དེམ་ཅིག་ན་བསྡུཝ་ཨིན་ན་དང་འདོད་ཐངས་ཀྱི་ཁྱད་པར་ འདོད་མི་གི་མཁས་པ་ག་དང་ག་ར་ཨིན་ན་ དེ་ལས་
འདོད་པ་མ་འདྲཝ་ཡོད་མི་ཚུ་གི་གྲལ་ལས་ ལྷབ་སྦྱང་མང་ཤོས་ར་ག་གི་འདོད་པ་ལྟར་དུ་ འབད་དོ་ག་ཚུ་ཁ་གསལ་སྦེ་
བཀོད་དེ་ཡོདཔ་ཨིན།

རྩོམ་བྲིས་བསྐྱར་ཞིབ།རྩོམ་བྲིས་བསྐྱར་ཞིབ།
སྤྱིར་དུས་གསུམ་གྱིི་དགོས་དོན་དང་འཕྲོས་དོན།སྤྱིར་དུས་གསུམ་གྱིི་དགོས་དོན་དང་འཕྲོས་དོན།
སྤྱིར་བཏང་མིང་ཚིག་གི་ཤེས་ཡོན་རྒྱ་སྐྱེད་གཏང་ནི་དང་ བྱེ་བྲག་ཏུ་ཡི་གུའི་དག་ཆ་ཡར་རྒྱས་གཏང་ནི། ཁྱད་པར་དུ་
ཡང་ བྱ་ཚིག་གི་ཤེས་ཡོན་ཡར་རྒྱས་གཏང་དགོ་པ་ཅིན་ དུས་གསུམ་གྱིི་རྣམ་གཞག་འདི་ག་ཅི་དེ་གལ་ཆེཝ་ཨིན་
པས།   དུས་གསུམ་འདི་ཡང་ ཐུ་མི་སམྦྷོ་ཊ་གིས་ (༢༠༠༤ ཤོག་གྲངས་ ༧) “ཕོ་ནི་འདས་དང་གཞན་བསྒྲུབ་
ཕྱིར།། མོ་ནི་བདག་ད་མ་འོངས་ཕྱིར།། མ་ནིང་གཉིས་ཀ་ད་ལྟ་ཆེད།། ཤིན་ཏུ་མོ་ནི་མཉམ་ཕྱིར་རོ།།” ཟེར་གསུངས་ཡོད་
མི་འདི་ལས་འཕྲོས་ཏེ་ དབྱངས་ཅན་དགའ་བའི་བློ་གྲོོས་ཀྱིས (༢༠༡༤ ཤོག་གྲངས་ ༧༢)“དུས་ནི་འདས་པ་
དང་མ་འོངས་པ་ད་ལྟ་བ་གསུམ” ཟེར་བཀོད་ཡོད་དོ་བཟུམ་སྦེ་ རྩོམ་སྒྲིག་པ་དང་སློབ་སྦྱོང་པ་ག་ར་གིས་སྤྱིར་བཏང་བྱ་
ཚིག་ཅིག་གི་ཐོག་ལུ་ འབྱུང་ནི་ཨིན་མི་ལུ་མ་འོངས་པ་དང་། འབྱུང་བཞིན་ཡོད་མི་ལུ་ད་ལྟ་བ། བྱུང་ཚར་མི་ལུ་འདས་



54 དུས་གསུམ་སྤྱི་བྱེ་བྲག་གི་རྣམ་གཞག་ལ་དཔྱད་པ་ཐོ

Rig Mzod Dus Deb                               Vol. I                            E-ISSN (2959-8273) P-ISSN (2959-8265)

པ་ཟེར་སླབ་ཨིན་པས།

ཡིག་ཆ་ཚུ་ནང་དུས་གསུམ་སྤྱི་བྱེ་བྲག་གི་རྣམ་གཞག་མི་མཐུན་པ་ཡོད་ཚུལ།ཡིག་ཆ་ཚུ་ནང་དུས་གསུམ་སྤྱི་བྱེ་བྲག་གི་རྣམ་གཞག་མི་མཐུན་པ་ཡོད་ཚུལ།
དུས་གསུམ་སྤྱི་བྱེ་བྲག་གི་རྣམ་བཞག་བཤད་ཐངས་འདི་ ཚེ་དབང་བསོད་ནམས་ཀྱིས་དུས་གསུམ་སྤྱིར་བཏང་། དུས་
གསུམ་བྱེ་བྲག། དུས་གསུམ་ཐོར་བུ། དུས་གསུམ་ཁྱབ་མཉམ། སྤྱིའི་ཆ་འདྲ། བྱེ་བྲག་གི་ཆ་འདྲ། ཐོར་བུའི་ཆ་འདྲ། 
ཁྱབ་མཉམ་ཆ་འདྲ་བཅས་བརྒྱད་ཡོད་སྦེ་བཀོད་ནུག། (༡༩༩༣)  ཚེ་ཏན་ཞབས་དྲུང་གིས་ (༢༠༠༨ ཤོག་གྲངས་ 
༢༤༡) “དུས་གསུམ་གྱིི་ལས་ཚིག་སྤྱི་བྱེ་བྲག་ཐོར་བུ་གསུམ་དུ་དབྱེ་བ” ཟེར་དུས་གསུམ་ལུ་དབྱེ་བ་ཅིན་སྤྱི་དང་བྱེ་
བྲག་ ཐོར་བུ་གསུམ་ཨིནམ་སྦེ་གསུངས་ནུག། དེའི་སྐབས་སུ་དུས་གསུམ་གྱིི་དབྱེ་བ་བརྒྱད་སྦེ་བཤད་མི་ཅིག་དང་ 
གསུམ་སྦེ་བཤད་མི་ཅིག་སྦེ་ཁག་གཉིས་ཐོནམ་ལས་ དེ་གཉིས་ཀྱི་བར་ན་ དུས་གསུམ་གྱིི་གོ་དོན་བཞག་ཐངས་
དང་ ཁྱབ་ཆེ་ཆུང་གི་ཁྱད་པར་ག་དེ་སྦེ་ར་ཡོདཔ་ཨིན་ན་བལྟ་བའི་སྐབས་སུ་གོ་དོན་བཞག་ཐངས་ར་སོ་སོར་ཡོདཔ་
སྦེ་མཐོང་ཡི། ཉན་ཤུལ་མཁྱེན་རབ་འོད་ཟེར་གྱིིས་ཡང་དུས་གསུམ་ལུ་དབྱེ་བ་ཅིན་ སྤྱིར་བཏང་དང་ བྱེ་བྲག་ ཐོར་བུ་
ཨིནམ་སྦེ་བཀོད་དེ་འདུག། (༢༠༡༤) ཨིན་རུང་གོང་ལུ་བཞག་མི་དུས་གསུམ་དེ་དང་ ད་ལྟོ་གི་གསུམ་འདི་མིང་འདྲ་
རུང་ གོ་དོན་བཞག་ཐངས་ལུ་ཁྱད་པར་ཡོད་སྦེ་མཐོང་ཡོད།

འགོས་པདྨ་རྒྱལ་མཚན་གྱིིས་ དུས་གསུམ་གྱིི་དབྱེ་བ་བརྒྱད་སྦེ་བཀོད་ཡོདཔ་མ་ཚད་ བརྒྱད་པོའི་མིང་ཡང་གོང་ལུ་ 
ཚེ་དབང་བསོད་ནམས་ཀྱིས་བཀོད་མི་དང་འདྲཝ་སྦེ་བཞགཔ་ཨིན་རུང་ ནང་ན་དུས་གསུམ་བྱེ་བྲག་གི་དཔེར་བརྗོད་
སྐབས་(༢༠༡༡ ཤོག་གྲངས་ ༡༨༤) “བསམ་བྱ་སེམས་བྱེད་བསམས་སོམས་ཤིག” ཟེར་མི་ཚུ་ ཚེ་དབང་བསོད་
ནམས་ཀྱིས་ བཀོད་པའི་དུས་གསུམ་བྱེ་བྲག་གི་མཚན་ཉིད་ (༡༩༩༣ ཤོག་གྲངས་ ༦) “འདས་ལ་འཕུལ་ཡོད་ཡང་
འཇུག་ཡོད།། ད་ལྟ་བ་ལ་གཉིས་ཀ་མེད།། མ་འོངས་འཕུལ་ཡོད་ཡང་འཇུག་མེད།། སྐུལ་ཚིག་འཕུལ་མེད་ཡང་
འཇུག་ཡོད།། སྐབས་འགར་འདས་དང་སྐུལ་ཚིག་ལ།། ས་རྐྱང་སྦྱར་བས་འཐུས་པའང་ཡོད།། གསུངས་བཞིན་” ཟེར་
བཀོད་མི་དང་མ་མཐུནམ་སྦེ་ཡོདཔ་ལས་ དེ་གཉིས་ཀྱི་དུས་གསུམ་བརྒྱད་པོ་རེ་རེ་བཞིན་གྱིི་མཚན་ཉིད་བཞག་ཐངས་
ལུ་ཁྱད་པར་བལྟ་བའི་སྐབས་ མཚན་ཉིད་འདྲཝ་མ་ཚད་ དུས་གསུམ་རབ་གསལ་འོད་སྣང་གསར་པ་འདི་ནང་ཡང་ 
དེ་དུས་གསུམ་བྱེ་བྲག་གི་དཔེར་བརྗོད་ཨིནམ་སྦེ་ དངོས་སུ་བཀོད་དེ་ཡོདཔ་ལས་ དཔེར་བརྗོད་འདི་དམིགས་བསལ་
ཅིག་ཨིན་སྦེ་མཐོང་ཡི།

ནོར་བུ་བསྟན་འཛིན་གྱིིས། (༢༠༡༤ ཤོག་གྲངས་ ༣༨༥) “ དུས་གསུམ་སྤྱི་བྱེ་བྲག་གི་བྱ་ཚིག་སྡོམ།་་་བཏག་བྱ་
འཐག་བྱེད་བཏགས་ཐོགས་ཤིག།་་་འགུམ་བྱ་འགུམ་བྱེད་བཀུམ་ཁུམ་ཞིག” ཟེར་ཡོངས་གྲགས་ལུ་ དུས་གསུམ་ཐོར་

བུ་དང་ ཁྱབ་མཉམ་ཆ་འདྲ་སྦེ་བརྩི་མི་ཚུ་ཡང་ དེ་ནང་དུས་གསུམ་སྤྱི་དང་བྱེ་བྲག་གང་རུང་ཨིནམ་སྦེ་བཀོད་དེ་ཡོདཔ་
ལས་ དེ་ག་གི་ལུགས་སྲོལ་དང་མཐུནམ་ཨིན་ན་དང་ དོ་རུང་དུས་གསུམ་གྱིི་དབྱེ་བ་བཞག་ཐངས་གཞན་ཡོད་མེད་
བལྟ་ཡོད།

ཞིབ་འཚོལ་ཐབས་ལམ།ཞིབ་འཚོལ་ཐབས་ལམ།
ཞིབ་འཚོལ་གྱིི་གྲུབ་མཐའ་ ལེ་ཤ་ཡོད་པའི་གྲལ་ལས་ གཙོ་བོ་འདི་ objectivism དང་ interpretivism གཉིས་
དང་། ཐབས་ལམ་འདི་ གྲངས་འདྲེན་ཐབས་ཤེས་དང་ ཁུངས་བཙན་ཐབས་ཤེས་གཉིས་སྦེ་ཡོད་ས་ལས་ ཞིབ་
འཚོལ་འདི་ interpretivism གྲུབ་མཐའ་ལྟར་དུ་ ཁུངས་བཙན་ཐབས་ཤེས་ལག་ལེན་འཐབ་སྟེ་འབད་ཡོད། དེ་
ཡང་ ཞིབ་འཚོལ་འདི་འབད་བའི་སྐབས་སུ་ གནས་སྡུད་ནང་གྱངས་ཁ་མང་ཉུང་གི་སྡོམ་ལུ་གཞི་བཞག་སྟེ་འབད་བ་
ཅིན་ཁུངས་མི་ཆོད་ནི་དང་། ཁུངས་བཙན་ཐབས་ཤེས་ཀྱི་མཁོ་ཆས་ ཡིག་ཆ་དབྱེ་དཔྱད་འདི་ ག་དེ་མང་མང་ལག་
ལེན་འཐབ་སྟེ་འབད་དགོཔ་ལས་བརྟེན་ཏེ་ཨིན། (Fraenkel,  Wallen, & Hyan, 2012)  དེ་ཡང་ ཀིརིསི་ཝེལ་ 
(Creswell, 2012) གྱིིས་འབད་བ་ཅིན་ ཁུངས་བཙན་ཐབས་ཤེས་འདི་གིས་ ཆོས་ཅན་གྱིི་དོན་ ཐ་སྙད་ལེ་ཤ་ཡོད་
པའི་ནམ་དུས་ལུ་ དབྱེ་དཔྱད་ཀྱི་ཐོག་ལས་ གཏིང་ཟབ་ཀྱི་དོན་ཧ་གོ་ནི་ལུ་ཕན་ཐོགས་ཡོདཔ་ལས་ ཞིབ་འཚོལ་གྱིི་
དམིགས་གཏད་ གྱངས་ཁ་གི་ཐོག་ལུ་མེན་པར་ དོན་ལེ་ཤ་དབྱེ་དཔྱད་འབད་དེ་ གཏིང་ཟབ་སྦེ་ཧ་གོ་ནི་གི་དོན་ལུ་
ཁུངས་བཙན་གྱིི་ཐོག་ལས་འབད་དགོཔ་ཨིན་པས། ཞིབ་འཚོལ་འདི་ནང་ དུས་གསུམ་གྱིི་དབྱེ་བ་བཞག་ཐངས་མ་
འདྲཝ་ཚུ་ ངོས་འཛིན་འབད་དེ་ཐག་གཅད་པའི་སྐབས་སུ་ སྔོན་གྱིི་ཡིག་ཆ་ཚུ་དབྱེ་དཔྱད་འབད་དགོཔ་དང་ འབྲེལ་
ཡོད་མི་ངོམ་དང་གཅིག་ཁར་འབྲེལ་བ་འཐབ་སྟེ་དྲི་བ་དྲིས་ལན་འབད་དགོཔ་ལས་བརྟེན་ཏེ་ ཁུངས་བཙན་གྱིི་ཐབས་
ལམ་འདི་འོས་འབབ་ཡོདཔ་ཨིན།

གནས་སྡུད་བསྡུ་ལེན།གནས་སྡུད་བསྡུ་ལེན།
ཞིབ་འཚོལ་འདི་གི་དོན་ལུ་གནས་སྡུད་བསྡུ་ལེན་གྱིི་བྱ་རིམ་འདི་ཡང་ ཧེ་མ་ར་ གཞི་རྟེན་གྱིི་ཡིག་ཆ་ དུས་གསུམ་རབ་
གསལ་འོད་སྣང་གསར་པ། བརྡ་སྤྲོད་པའི་གླེང་བརྗོད་ཆེན་མོ་འཛམ་གླིང་རྒྱན་གཅིག། ཐོན་མིའི་ཞལ་ལུང་། བོད་ཀྱི་
ཚིག་མཛོད་ཆེན་མོ། རྟགས་འཇུག་དཀའ་འགྲེལ་གནད་ཀྱི་སྒྲོན་མེ། དག་ཡིག་ནོར་ཕྲེང་ཅན་གྱིི་ཡིག་སྡེབ་ཟུར་བཀོད་
ལེགས་བཤད་པདྨའི་ཕྲེང་བ་དང་ གཞན་ཡང་འབྲེལ་ཡོད་ཡིག་ཆ་ཚུ་བསྡུ་ལེན་འབད་ཡི།  

དེ་ལས་ གཞི་རྟེན་གྱིི་ཡིག་ཆ་ཚུ་ནང་ཕན་ཚུན་ སླ་མ་བསྲེ་བར་རེ་རེ་བཞིན་དུ་ ཞིབ་ཞིབ་སྦེ་ལྷག་སྟེ་ དུས་གསུམ་གྱིི་
མཚན་ཉིད་བཤད་མི་དང་ དཔེར་བརྗོད་བཀོད་མི་ཚུ་ཡིག་ཆ་རེ་གི་ཟིིན་བྲིས་རེ་ སྒྲིག་བཀོད་དང་བཅསཔ་སྦེ་འཐབ་

ཞིནམ་ལས་ ཟིིན་བྲིས་གུ་ཡིག་ཆ་གི་མིང་བཀོད་དེ་ཁ་གསལ་སྦེ་བཞག་ཡི། དེ་ལས་དུས་གསུམ་གྱིི་སྐོར་ལས་སློབ་
སྟོན་འབད་མི་སློབ་དཔོན་ལྔ་དང་སློབ་ཕྲུག་བཅུ་ཐམ་དང་གཅིག་ཁར་དྲི་བ་དྲིས་ལན་འབད་དེ་ཁོང་གིས་དུས་གསུམ་གྱིི་
རྣམ་གཞག་སློབ་སྟོན་འབད་བའི་ནམ་དུས་འདོད་པ་མ་འདྲཝ་ག་དེམ་ཅིག་མཐོང་ཡི་ག་དང་ག་གི་ལུགས་འདི་ལྷབ་
སྦྱང་འབད་དོ་ག་ དེ་ལས་ག་གི་ལུགས་འདི་སྟབས་བདེ་བས་ག་ཚུ་དྲིས་ཏེ་ དྲིས་ལན་གྱིི་ཐོག་ལས་ཡང་གནས་སྡུད་
བསྡུ་ལེན་འབད་ཡོད།

གནས་སྡུད་དབྱེ་དཔྱད།གནས་སྡུད་དབྱེ་དཔྱད།
གནས་སྡུད་དབྱེ་དཔྱད་འདི་ཡང་ ཟིིན་བྲིས་ཚུ་ག་བསྡུར་འབད་དེ་ དུས་གསུམ་གྱིི་རྣམ་གཞག་བཤད་ཐངས་མ་འདྲཝ་
སྦེ་ཡོད་མི་ཚུ་རྟགས་མ་འདྲཝ་རེ་བཀལ་ཏེ་སོ་སོར་སྦེ་བཞག་ཡོདཔ་དང་།  གནས་སྡུད་ཀྱི་བཅུད་དོན་ཅོག་ར་འཐདཔ་
ཡོད་མི་ཚུ་ ཟིིན་བྲིས་ནང་རྟགས་ཀྱི་ཚོན་མདོག་ཡང་ཅོག་འཐདཔ་བཀལ་ཏེ་ རིམ་པ་བཞིན་དུ་ཤོག་གུ་ཅིག་ནང་ཕབ་
ཡོདཔ་དང་།  དུས་གསུམ་གྱིི་དབྱེ་བའི་གྱངས་ཁ་འདྲ་རུང་ ནང་ན་གོ་དོན་མ་འདྲ་མི་ཚུ་ ཟིིན་བྲིས་ནང་རྟགས་སོ་སོར་
བཀལ་ཏེ་ རིམ་པ་བཞིན་དུ་ ཤོག་གུ་སོ་སོ་ཅིག་ནང་ཟིིན་བྲིས་གཉིས་པ་འཐབ་བཞག་ཡི།

དེ་ལས་ཟིིན་བྲིས་ཚུ་ག་བསྡུར་འབད་དེ་སྤྱིར་བཏང་ དུས་གསུམ་གྱིི་རྣམ་གཞག་བཤད་པའི་སྐབས་སུ་འདོད་པ་མ་
འདྲཝ་ག་དེ་སྦེ་ར་འདུག་ག་དང་། འདོད་པ་ཁག་མ་འདྲཝ་ལེ་ཤ་ཡོད་མི་ཚུ་ ཚུར་བསྡུ་བ་ཅིན་རིགས་མ་འདྲཝ་ག་དེམ་
ཅིག་ཡོད་ག་གཏན་འབེབས་འབད་དེ་ མཐའ་དཔྱད་ཀྱི་ཟིིན་བྲིས་ཅིག་བྲིས་ཡི། དེ་ཡི་ཤུལ་ལས་དུས་གསུམ་གྱིི་སྐོར་
ལས་སློབ་སྟོན་དང་ལྷབ་སྦྱངས་འབད་མི་ཚུ་ལས་གོང་ལུ་གནས་སྡུད་བསྡུ་ལེན་འབད་ཞིནམ་ལས་ཟིིན་བྲིས་འཐབ་
ཡོད་མི་ཚུ་ག་བསྡུར་ཐོག་ལས་དབྱེ་དཔྱད་འབད་དེ་ ག་གི་ལུགས་འདི་ལྷབ་སྦྱང་འབད་དོ་ག་དང་ ག་གི་ལུགས་འདི་
གོ་ངོ་བདེཝ་སྦེ་བརྩི་དོ་ག་མཐའ་དཔྱད་འབད་ཡོད། དེ་ལས་དུས་གསུམ་སྤྱི་བྱེ་བྲག་གི་དབྱེ་བ་ཕྱེ་མི་གི་ཚིག་མཛོད་ནང་
ག་གི་འདོད་པ་ལྟར་དུ་ལག་ལེན་འཐབ་ཨིན་ན་ཚུ་ཡང་ཁ་གསལ་སྦེ་བཀོད་དེ་ མཇུག་ར་ཞིབ་འཚོལ་གྱིི་མཇུག་བསྡུ་
བྲིས་ཡོདཔ་ཨིན།

ཞིབ་འཚོལ་གྲོོས་བསྡུར།ཞིབ་འཚོལ་གྲོོས་བསྡུར།
ཡིག་ཆ་ཚུ་ནང་ལས་ཐོན་མི་གནས་སྡུད་ཚུ་ག་བསྡུར་དང་ དྲི་བ་དྲིས་ལན་གྱིི་ཐོག་ལས་བསྡུ་ལེན་འབད་བའི་གནས་
སྡུད་ཚུ་དབྱེ་དཔྱད་འབད་ལྟ་བའི་སྐབས་སུ་ དུས་གསུམ་སྤྱི་བྱེ་བྲག་གི་རྣམ་གཞག་འདོད་མི་ཁག་བཞི་ཡོདཔ་སྦེ་
མཐོང་ཡི། དེ་ཡང་དང་པོ་ དུས་གསུམ་རབ་གསལ་འོད་སྣང་གསར་པ (༡༩༩༣) དང་ བརྡ་སྤྲོད་པའི་གླེང་བརྗོད་ཆེན་
མོ་འཛམ་གླིང་རྒྱན་གཅིག (༢༠༡༡) གི་འདོད་པ་ལྟར་དུ་འབད་བ་ཅིན་ དུས་གསུམ་ལ་དབྱེ་ན་སྤྱིར་བཏང་བྱེ་བྲག་ 

ཐོར་བུ་ ཁྱབ་མཉམ་ ཆ་འདྲ་ལྔ་འམ་ གོང་གི་བཞི་པོའི་ཆ་འདྲ་རེ་རེ་བརྩི་བས་བརྒྱད་ཡོདཔ་དང་ དེ་རེ་རེའི་གོ་དོན་ཡང། 
དང་པོ་དུས་གསུམ་སྤྱིར་བཏང་ནི་ པ་སྡེ་ལས་གཞན་པའི་དུས་འདས་པར་སྔོན་འཇུག་ཕོ་བ། ད་ལྟ་བ་ལ་སྔོན་འཇུག་མོ་
འ་དང་ བརྗོད་བདེ་བའི་དབང་གིས་མ་ནིང་འཇུག་མི་ཡང་ཨ་ཙི་རེ་ཡོདཔ་དང་། མ་འོངས་པར་སྔོན་འཇུག་མ་ནིང་ག་
དང་ད་གང་རུང་འཇུག་པའི་བྱ་ཚིག་སྟེ་ དཔེར་ན་ སོན་བཏབ་ལུ་ མ་འོངས་པར་གདབ་ ད་ལྟ་བར་འདེབས་ འདས་
པར་བཏབ་ སྐུལ་ཚིག་ལ་ཐོབ་བཟུམ་དང་། སྦྱིན་པ་གཏང་ནི་ལུ་ མ་འོངས་པར་གཏང་དང་ ད་ལྟ་བར་གཏོང་ འདས་
པར་བཏང་ སྐུལ་ཚིག་ལ་ཐོངས་། དེ་བཟུམ་སྦེ་ སོ་སོར་ཕྱེ་བ་དེ་ མ་འོངས་པར་དབྱེ་ད་ལྟ་བར་འབྱེད་འདས་པར་ཕྱེ་ཟེར་
མི་བཟུམ་ཨིན་པས།

དུས་གསུམ་བྱེ་བྲག་ནི་ དུས་འདས་པ་ལ་སྔོན་འཇུག་བ་ཡིག་ཡང་འཇུག་དང་བཅས་ཏེ་འཇུག་པ་དང་ ད་ལྟ་བ་ལ་སྔོན་
འཇུག་དང་ཡང་འཇུག་གཉིས་ཀ་མེད་པ། མ་འོངས་པར་སྔོན་འཇུག་བ་ཡིག་ཡང་འཇུག་མེད་པར་འཇུག་པའི་བྱ་ཚིག་
དང་ འཕྲལ་འཕྲལ་སྐབས་འདས་པ་དང་སྐུལ་ཚིག་ལ་རྗེས་འཇུག་ས་རྐྱང་སྦྱར་བའི་བྱ་ཚིག་སྟེ་ དཔེར་ཡང་རིམ་བཞིན་ 
ཆོས་སོགས་ མ་འོངས་པར་བཀླག་ད་ལྟ་བར་ཀློག་ འདས་པར་བཀླགས་ སྐུལ་ཚིག་ལ་ཀློགས་ཟེར་མི་བཟུམ་དང་། 
དགེ་བ་སོགས་མ་འོངས་པར་བསྔོ་དང་ ད་ལྟ་བར་སྔོ་ འདས་པར་བསྔོས་ སྐུལ་ཚིག་ལུ་སྔོས་བཟུམ་ལུ་གོཝ་ཨིན་
མས། 

དུས་གསུམ་ཐོར་བུ་ནི་ འདས་པ་དང་མ་འོངས་པ་གཉིས་ལ་སྔོན་འཇུག་ཕོ་བ་ཡིག་འཇུག་པ་དང་ ད་ལྟ་བ་ལ་སྔོན་
འཇུག་མོ་འ་ཡིག་འཇུག་པའི་བྱ་ཚིག་སྟེ་ དཔེར་ན་ཇ་སོགས་མ་འོངས་པར་བཏུང་ ད་ལྟ་བར་འཐུང་ འདས་པར་བཏུངས་
ཟེར་མི་བཟུམ་ལུ་གོཝ་མས། 

དུས་གསུམ་ཁྱབ་མཉམ་ནི་ དུས་གསུམ་ཀར་སྔོན་འཇུག་དང་མིང་གཞི་གཅིག་ཡིན་པའི་བྱ་ཚིག་སྟེ་ དཔེར་ན་གོང་ལུ་
བཀུར་ནི་འདི་  དུས་གསུམ་ཀར་བཀུར་ཟེར་འབྲི་དོ་བཟུམ་ལུ་གོཝ་མས། 

དུས་གསུམ་སྤྱིའི་ཆ་འདྲ་ནི། མ་འོངས་པ་ལ་སྔོན་འཇུག་མ་ནིང་དང་ད་ལྟ་བ་ལ་སྔོན་འཇུག་མོ་ འདས་པར་སྔོན་འཇུག་
ཕོ་ལས་གཞན་འཇུག་པའི་བྱ་ཚིག་སྟེ་ དཔེར་ན་མེ་ཏོག་མ་འོངས་པར་གཏོར་ ད་ལྟ་བར་འཐོར་ འདས་པར་གཏོར་
བཟུམ་ལུ་སླབ་ཨིན་མས། དུས་གསུམ་བྱེ་བྲག་གི་ཆ་འདྲ་ནི། མ་འོངས་པ་དང་འདས་པ་ལ་སྔོན་འཇུག་ཕོ་ཡིག་ལས་
གཞན་པ་འཇུག་ཅིང་ ད་ལྟ་བ་དང་སྐུལ་ཚིག་ལ་སྔོན་འཇུག་མེད་པའི་བྱ་ཚིག་སྟེ་ དཔེར་ན་ ན་བཟའ་མ་འོངས་པ་
མནབ་ ད་ལྟ་བར་ནབ་ འདས་པར་མནབས་བཟུམ་ལུ་གོཝ་མས།



58 དུས་གསུམ་སྤྱི་བྱེ་བྲག་གི་རྣམ་གཞག་ལ་དཔྱད་པ་ཐོ

Rig Mzod Dus Deb                               Vol. I                            E-ISSN (2959-8273) P-ISSN (2959-8265)

དུས་གསུམ་ཐོར་བུའི་ཆ་འདྲ་ནི། ད་ལྟ་བ་ལ་སྔོན་འཇུག་མོ་འཇུག་པའི་ཁར་ འདས་པ་དང་མ་འོངས་པ་ལུ་སྔོན་འཇུག་
མེད་པའི་བྱ་ཚིག་སྟེ་ ཡི་གེ་མ་འོངས་པར་བྲི་ ད་ལྟ་བར་འབྲི་ འདས་པར་བྲིས་བཟུམ་ལུ་སླབ་ཨིན་པས། ཁྱབ་མཉམ་
ཆ་འདྲ་ནི་ ད་ལྟ་བ་དང་མ་འོངས་པར་སྔོན་འཇུག་དང་མིང་གཞི་གཅིག་ཨིན་པའི་བྱ་ཚིག་དང་། དུས་གསུམ་ཀར་སྔོན་
འཇུག་མེད་ཅིང་ མིང་གཞི་གཅིག་ཨིན་པའི་བྱ་ཚིག་སྟེ་དཔེ་ཡང་རིམ་བཞིན་ ནོར་སོགས་མ་འོངས་པར་འཐོབ་དང་ ད་
ལྟ་བར་འཐོབ་ འདས་པར་ཐོབ་བཟུམ་དང་། སྡིག་པ་སོགས་ མ་འོངས་པར་སྤང་དང་ ད་ལྟ་བར་སྤོང་ འདས་པར་
སྤངས་ སྐུལ་ཚིག་ལ་སྤོངས་ཟེར་མི་བཟུམ་ལུ་གོཝ་མས།
 
འདོད་པ་གཉིས་པ་འདི་ དག་ཡིག་ནོར་ཕྲེང་ཅན་གྱིི་ཡིག་སྡེབ་ཟུར་བཀོད་ལེགས་བཤད་པདྨའི་ཕྲེང་བ་ (༢༠༡༤) དང་ 
གངས་ཅན་བོད་ཀྱི་བརྡ་སྤྲོད་པའི་བསྟན་བཅོས་སུམ་ཅུ་པ་དང་རྟགས་འཇུག་གི་རྣམ་གཞག་རྒྱ་ཆེར་བཤད་པ་ཐོན་མིའི་
ཞལ་ལུང་ (༢༠༠༨) ལྟར་དུ་ དུས་གསུམ་སྤྱི་བྱེ་བྲག་ཐོར་བུ་གསུམ་སྦེ་བཤདཔ་ཨིནམ་དང་ དེ་རེ་རེའི་གོ་དོན་ཡང་ 
དུས་གསུམ་སྤྱི་ནི་ དུས་མ་འོངས་པར་སྔོན་འཇུག་མ་ནིང་དང་། ད་ལྟ་བར་མོ་ཡིན་ཀྱང་བརྗོད་བདེ་མ་ནིང་ཀྱང་ཡོད་སྲིད་
པ། པ་སྡེ་ལས་གཞན་པའི་འདས་པར་ཕོ་ཡིག་འཇུག་པའི་བྱ་ཚིག་ལའོ།།

དུས་གསུམ་བྱེ་བྲག་ནི་ དུས་མ་འོངས་པ་དང་འདས་པར་སྔོན་འཇུག་ཕོ་འཇུག་ཅིང་འདས་པར་ཡང་འཇུག་ཡོད་པའི་
ཁྱབ་པ་དང་།  ད་ལྟ་བར་ སྔོན་འཇུག་མ་ནིང་གཉིས་དང་ མོ་འཇུག་པ་དང་ སྔོན་འཇུག་མེད་པའི་རིགས་ཏེ་བཞིའོ།། 
དུས་གསུམ་ཐོར་བུ་ནི་གོང་གི་སྤྱི་དང་བྱེ་བྲག་གཉིས་སུ་མ་འདུས་པའི་རིགས་རྣམས་ཐོར་བུ་སྟེ་དབྱེ་ན་བཞི། དེ་ཡང་  
དྲང་ལྟ་བུ་བྱེ་བྲག་ཕྱོགས་མཐུན་དང་། བརྩད་ལྟ་བུ་ད་མཐའ་ཅན་དང་། བསྐུ་བསྐུས་ལྟ་བུ་འ་ས་གཉིས་བསྲེས།  
གཏད་གཏོད་གཏད་གཏོད་ལྟ་བུ་བྱ་བྱེད་འདས་སྐུལ་ཕལ་ཆེར་སྒྲ་མཐུན་པའོ།།

འདོད་པ་གསུམ་པ་འདི་རྟགས་འཇུག་དཀའ་འགྲེལ་གནད་ཀྱི་སྒྲོན་མེ་ (༢༠༠༨) ལྟར་དུ་དུས་གསུམ་གྱིི་རྣམ་གཞག་
ལུ་སྤྱི་བྱེ་བྲག་ཐོར་བུ་གསུམ་ཨིནམ་དང་ དེ་རེ་རེའི་གོ་དོན་ཡང་རིམ་པ་བཞིན་དུ་ དང་པོ་དུས་གསུམ་སྤྱིར་བཏང་ནི་
དུས་མ་འོངས་པར་སྔོན་འཇུག་མ་ནིང་དང་ ད་ལྟ་བ་ལ་མང་ཤོས་ར་མོ་འཇུགཔ་ཨིན་རུང་ བརྗོད་བདེ་བའི་དབང་གིས་
མ་ནིང་ཡང་ཨ་ཙི་རེ་ཡོདཔ། པ་སྡེ་ལས་གཞན་པའི་འདས་པ་ལ་ཕོ་འཇུག་ཅིང་སྒྲ་གདངས་ཐ་དད་ཡོད་པའི་བྱ་ཚིག་
སྟེ་དཔེ་འདོད་པ་དང་པའི་སྐབས་སུ་བཀོད་པ་དང་འདྲའོ།།

དུས་གསུམ་བྱེ་བྲག་ནི་ མ་འོངས་པ་དང་འདས་པར་སྔོན་འཇུག་ཕོ་ཡིག་འཇུག་ཅིང་ ད་ལྟ་བར་ཕལ་ཆེར་སྔོན་འཇུག་
མེད་པ་དང་།   འདས་པ་ལ་ སྐབས་འགར་རྗེས་འཇུག་ས་ཡིག་རྐྱང་པས་འཐུས་པའང་ཡོད་པའི་བྱ་ཚིག་ལ་བཞག།  

དེ་ལ་སྤྱིར་རྟགས་འཇུག་དཀའ་གནད་གསལ་བའི་མེ་ལོང་ (༢༠༠༨) ལས་གསུངས་པའི་ལུང་དོན་བཞིན་ཁས་ལེན་
ཀྱང་ ད་ལྟ་བ་ལ་གཉིས་ཀ་གཏན་ནས་མེད་པ་འདི་ཁས་མི་ལེན་པའི་རྒྱུ་མཚན་ཡང་ བསྟོད་དང་ བརྩོན་སོགས་ད་ལྟ་བ་
ལ་ཡང་སྔོན་འཇུག་བ་ཡོད་མི་འདི་དུས་གསུམ་བྱེ་བྲག་ཨིནམ་སྦེ་ཁས་ལེནམ་ལས་བརྟེན་ཏེ་ཨིན་པས། 

དུས་གསུམ་ཐོར་བུ་ནི་ དུས་གསུམ་ཀར་སྔོན་འཇུག་མེད་པའི་རིགས་དང་ དུས་གསུམ་ཀར་སྔོན་འཇུག་འགྱུར་བ་མེད་
པའི་རིགས་དང་། དུས་གསུམ་ལ་སྔོན་འཇུག་འགྱུར་བ་ཡོད་ཀྱང་ སྤྱི་དང་བྱེ་བྲག་གཉིས་ནང་མ་འདུས་པའི་བྱ་ཚིག་སྟེ་ 
དཔེར་ཡང་རིམ་བཞིན་ཡོན་ཏན་མ་འོངས་པར་སྦྱང་ ད་ལྟ་བར་སྦྱོང་ འདས་པར་སྦྱངས་ཟེར་མི་བཟུམ་དང་། ལྷ་སོགས་
མ་འོངས་པར་མཆོད་ ད་ལྟ་བར་ཡང་མཆོད་ འདས་པར་ཡང་མཆོད་བཟུམ་དང་། ཐགཔ་གིས་མ་འོངས་པར་བཅིང་ ད་
ལྟ་བ་ལ་འཆིང་ འདས་པར་བཅིངས་བཟུམ་ལུ་གོཝ་ཨིན་པས།

འདོད་པ་བཞི་པ་འདི་ བློ་བཟང་སྨོན་ལམ་གྱིིས་ སྨོན་ལམ་ཚིག་མཛོད་(༢༠༡༨) ནང་བྱ་ཚིག་དང་སྦྲགས་ཏེ་ དུས་
གསུམ་སྤྱི་བྱེ་བྲག་གི་རྣམ་གཞག་བཀོད་མི་འདི་ཡང་ དུས་གསུམ་ལུ་དབྱེ་ན་ སྤྱིར་བཏང་དང་བྱེ་བྲག་ཐོར་བུ་གསུམ་
ཡོདཔ་གཞིར་བཞག་སྦེ་བཀོད་ནུག། དེ་ཡང་གོང་གི་འདོད་པ་ཚུ་ལས་ ག་གི་འདོད་པ་ལྟར་དུ་བཀོད་འདུག་ཟེར་བ་ཅིན་  
འདོད་པ་དང་པོ་ལྟར་དུ་མ་བཀོད་པའི་རྒྱུ་མཚན་ནི་ ཚིག་མཛོད་དེ་ནང་དུས་གསུམ་གྱིི་རྣམ་གཞག་སྤྱི་བྱེ་བྲག་ཐོར་བུ་
ལས་མ་བཀོད་པས། འདོད་པ་གཉིས་པ་འདི་གཞིར་བཞག་སྦེ་བཀོད་བཀོདཔ་མེན་པས། དེ་ཡང་འདོད་པ་གཉིས་པ་
འདི་ལྟར་དུ་འབད་བ་ཅིན་ བརྩད་དང་ བསྐོ་ཟེར་མི་ཚུ་ཐོར་བུ་ཨིན་དགོཔ་ཅིག་ཨིན་རུང་ ཚིག་མཛོད་འདི་ནང་དེ་ཚུ་ 
དུས་གསུམ་བྱེ་བྲག་ཨིནམ་སྦེ་བཀོད་དེ་འདུག། དེ་ལས་འདོད་པ་གསུམ་པ་ཉན་ཤུལ་མཁྱེན་རབ་ཀྱི་འདོད་པ་གཞིར་
བཞག་ཡང་མེད་པས། དེ་ཡང་ འདོད་པ་དེ་ལྟར་དུ་འབད་བ་ཅིན་ ཅ་ལ་སོགས་ཀྱི་ཐོག་ཁ་ལས་ཕར་བགོམ་འགྱོ་བའི་
བྱ་ཚིག་ མ་འོངས་པར་བགོམ་ ད་ལྟ་བར་འགོམ་ འདས་པར་བགོམས་དང་། བཅིང་ཟེར་མི་འདི་ཚུ་དུས་གསུམ་ཐོར་བུ་
ཨིན་དགོཔ་ཅིག་ཨིན་རུང་ ཚིག་མཛོད་འདི་ནང་དུས་གསུམ་བྱེ་བྲག་ཨིནམ་སྦེ་བཀོད་དེ་འདུག།  

དེ་འབདཝ་ལས་སྨོན་ལམ་ཚིག་མཛོད་འདི་ནང་ དུས་གསུམ་སྤྱི་བྱེ་བྲག་ཐོར་བུ་འདོད་ཚུལ་འདི་ཡང་ དུས་གསུམ་སྤྱིར་
བཏང་ནི་གོང་གི་འདོད་པ་གསུམ་ཀ་ལྟར་དུ་དང་། དུས་གསུམ་བྱེ་བྲག་ནི་འདས་པ་དང་མ་འོངས་པ་ལུ་སྔོན་འཇུག་ཕོ་
འཇུག་པ་དང་ ད་ལྟ་བ་ལུ་ སྔོན་འཇུག་མེད་པ་དང་ སྔོན་འཇུག་མ་ནིང་གཉིས་དང་མོ་གང་རུང་འཇུག་པ་བཅས་སྡོམ་
བཞི། འདས་པ་ལུ་ས་ཡིག་རྐྱང་པས་འཐུསཔ་སྦེ་ཡོད་པའི་བྱ་ཚིག་ལ་འདོད། དུས་གསུམ་ཐོར་བུ་ནི་  དུས་གསུམ་
ཀར་སྔོན་འཇུག་མེད་པའི་རིགས་དང་ དུས་གསུམ་ཀར་སྔོན་འཇུག་ཡོད་པའི་ཁར་འགྱུར་བ་མེད་པའི་རིགས་དང་། དུས་
གསུམ་ལ་སྔོན་འཇུག་འགྱུར་བ་ཡོད་ཀྱང་ སྤྱི་དང་བྱེ་བྲག་གཉིས་ནང་མ་འདུས་པའི་བྱ་ཚིག་ཚུ་ལུ་གོཝ་ཨིན། འདོད་

པ་བཞི་པ་དེའི་དུས་གསུམ་བྱེ་བྲག་དང་ཐོར་བུའི་དཔེར་བརྗོད་འདི་ གོང་གི་ལས་རིགས་བསྒྲེ་སྟེ་ཤེསཔ་འཇམ་ལས་
ལོགས་སུ་མ་བཀོད། མཚན་ཉིད་དེ་མ་ཤེས་ན་ མཁས་བླུན་ཐུན་མོང་གི་རྒྱབ་རྟེན་འབད་དང་འབད་བཞིན་ཡོད་པའི་
སྨོན་ལམ་ཚིག་ལྟ་སྟེ་ དུས་གསུམ་སྤྱི་བྱེ་བྲག་གི་རྣམ་གཞག་མཐོང་པའི་སྐབས་སུ་ ནམ་རྒྱུན་སློབ་གྲྭ་དང་བཤད་གྲྭ་
ཁག་ན་ལས་ཕར་ལྷབ་སྦྱངས་འབད་མི་དུས་གསུམ་སྤྱི་བྱེ་བྲག་གི་མཚན་ཉིད་དང་མ་མཐུནམ་ལས་ མགོ་རྨོངས་ཤིང་
དུས་གསུམ་གྱིི་རྣམ་གཞག་འདི་ཕུང་གི་གཞི་སྦེ་འགྱོ་ནི་ཉེན་ཁ་ཡང་འདུག།
 
གོང་གི་འདོད་པ་མ་འདྲཝ་བསྡོམས་བཞི་ལས་ རིག་གཞུང་མཐོ་རིམ་སློབ་གྲྭ་འདིའི་སློབ་ཕྲུག་ ༦༠% གིས་དུས་
གསུམ་གྱིི་རྣམ་གཞག་འདི་འདོད་པ་དང་པོ་ལྟར་དུ་ལྷབ་སྦྱངས་འབད་དེ་ དེ་འཐད་ཏོག་ཏོ་ཡོདཔ་སྦེ་ཨིན་རུང་ སློབ་
ཕྲུག་ ༢༠% གིས་འདོད་པ་གསུམ་པ་དེ་བདེ་ཏོག་ཏོ་ཡོདཔ་སྦེ་ཨིན་པས། དེ་ལས་ སློབ་ཕྲུག་ ༢༠% གིས་དུས་
གསུམ་སྤྱི་བྱེ་བྲག་གི་རྣམ་གཞག་བཤད་པའི་འདོད་པ་ག་ཡང་དྲགཔ་སྦེ་མི་འདོད་པས།

དེ་ལས་བཤད་གྲྭ་ལས་ཕར་ཡང་ སློབ་ཕྲུག་ ༨༠% གིས་འདོད་པ་དང་པོ་ལྟར་དུ་ལྷབ་སྦྱང་འབད་དེ་ དེ་འཐད་ཏོག་ཏོ་
ཡོདཔ་སྦེ་བཤདཔ་ཨིན་རུང་ ༢༠% གིས་ཚེ་ཏན་ཞབས་དྲུང་གིས་འདོད་པ་ལྟར་དུ་ཡང་ལྷབ་སྦྱང་འབད་དེ་ དེ་འཐད་
ཏོག་ཏོ་ཡང་ཡོདཔ་སྦེ་ཨིན་པས། དེ་ལས་རིག་གནས་སློབ་སྟོན་གནང་མི་སློབ་དཔོན་ཡང་ ༨༠% གིས་འདོད་པ་དང་
པོ་ལྟར་དུ་སློབ་སྟོན་གནངམ་ཨིན་ རུང་ ༢༠% གིས་འདོད་པ་གསུམ་གཞིར་བཞག་སྦེ་སློབ་སྟོན་གནང་སྟེ་འདུག།

ཞིབ་འཚོལ་གྲུབ་འབྲས།ཞིབ་འཚོལ་གྲུབ་འབྲས།
དུས་གསུམ་སྤྱི་བྱེ་བྲག་གི་རྣམ་གཞག་བཤད་མི་མ་འདྲཝ་ལེ་ཤ་ཡོདཔ་སྦེ་མཐོང་མི་འདི་ ཚུར་བསྡུ་བ་ཅིན་ཁག་བཞི་
འདུག། དེ་ཡང་འཛམ་གླིང་རྒྱན་གཅིག་(༢༠༡༡)དང་དུས་གསུམ་རབ་གསལ་འོད་སྣང་གསར་པ་(༡༩༩༣)ལྟར་དུ་
གཅིག་དང་། དག་ཡིག་ནོར་ཕྲེང་ཅན་གྱིི་ཡིག་སྡེབ་ཟུར་བཀོལ་ལེགས་བཤད་པདྨའི་ཕྲེང་བ་ (༢༠༡༤) དང་ གངས་
ཅན་བོད་ཀྱི་བརྡ་སྤྲོད་པའི་བསྟན་བཅོས་སུམ་ཅུ་པ་དང་རྟགས་འཇུག་གི་རྣམ་གཞག་རྒྱ་ཆེར་བཤད་པ་ཐོན་མིའི་ཞལ་
ལུང་ (༢༠༠༨) ལྟར་དུ་གཅིག། དེ་ལས་ རྟགས་འཇུག་དཀའ་འགྲེལ་གནད་ཀྱི་མེ་ལོང་ (༢༠༡༤) གི་འདོད་པ་
ལྟར་དུ་གཅིག །དེ་བཟུམ་སྦེ་སྨོན་ལམ་ཚིག་མཛོད་ (༢༠༡༨) ལྟར་དུ་གཅིག་སྦེ་ཨིན་པས། དེ་ཚུ་གི་གྲལ་ལས་ དུས་
གསུམ་རབ་གསལ་འོད་སྣང་གསར་པ་ (༡༩༩༣) འདི་ནང་ དུས་གསུམ་གྱིི་སྐོར་རྐྱངམ་གཅིག་ ལོགས་སུ་བཏོན་ཏེ་
བྲིས་ཡོདཔ་ལས་  མཐོ་རིམ་སློབ་གྲྭ་འདི་དང་ འབྲུག་གི་བཤད་གྲྭ་ཁག་ནང་ མང་ཤོས་ཀྱིས་ དུས་གསུམ་གྱིི་རྣམ་
གཞག་འདི་ འདོད་པ་འདི་ལུ་གཞིར་བཞག་སྟེ་ ལྷབ་སྦྱངས་འབད་དེ་འདུག།

མཇུག་བསྡུ། མཇུག་བསྡུ། 
དུས་གསུམ་སྤྱི་བྱེ་བྲག་གི་སྐོར་ལས་བཤད་ཐངས་མ་འདྲཝ་ཡོད་མི་ཚུ་ ཚུར་བསྡུ་བ་ཅིན་བཤད་ཐངས་མ་འདྲཝ་ཁག་
བཞི་ནང་བསྡུཝ་ཨིན་པས། ཞིབ་འཚོལ་འདི་ལས་བརྟེན་ཏེ་ བྱ་ཚིག་དུས་གསུམ་གྱིི་སྐོར་ལས་སློབ་སྟོན་འབད་ནི་གི་
བློ་སྤོབས་ཐེབས་ར་ཐོབ་སྟེ་ཡོདཔ་མ་ཚད་ སློབ་སྦྱོང་པ་ཚུ་ཡང་དུས་གསུམ་ཀྱི་རྣམ་གཞག་ལྷབ་སྦྱང་འབད་བའི་སྐབས་
རྩོམ་ཤོག་འདི་ལག་ལེན་འཐབ་ན་ མགུ་མ་འཐོམས་པར་ལྷབ་སྦྱང་འབད་ཚུགས་པའི་དགོས་པ་ཡོད། མ་འོངས་པ་
ན་འབད་ཚུགས་པ་ཅིན་ དུས་གསུམ་གྱིི་རྣམ་གཞག་མ་འདྲཝ་ཁག་བཞི་ཡོད་མི་འདི་གི་གྲལ་ལས་ ག་གི་ལུགས་
འདི་ར་སྟབས་བདེ་དྲགས་ཡོདཔ་ཨིན་ན་ དབྱེ་དཔྱད་མཐིིལ་ཕྱིན་འབད་དགོཔ་འདུག།

རྒྱབ་རྟེན་ཡིག་ཆ།རྒྱབ་རྟེན་ཡིག་ཆ།
ཉན་ཤུལ་མཁྱེན་རབ་འོད་ཟེར། (༢༠༡༤) རྟགས་འཇུག་དཀའ་འགྲེལ་གནད་ཀྱི་སྒྲོན་མེ།  བོད། མི་རིག་དཔེ་སྐྲུན་

ཁང་།
ཐོན་མི་སམྦྷོ་ཊ། (༢༠༠༤) སུམ་རྟགས་རྩ་བ། ཐིིམ་ཕུ། ཀེ་ཨེམ་ཀྲི།
ནོར་བུ་བསྟན་འཛིན། (༢༠༡༤) སྤྱི་བྱེ་བྲག་གི་བྱ་ཚིག་སྡོམ་དུ་བཀོད་པ།  བོད། མི་རིག་དཔེ་སྐྲུན་ཁང་།
པདྨ་རྒྱལ་མཚན། (༢༠༡༡) བརྡ་སྤྲོད་པའི་གྲུབ་མཐའི་གླེང་བརྗོད་འཛམ་གླིང་རྒྱན་གཅིག། རྒྱ་གར། ཆོས་སྤྱོད་པར་

སྐྲུན་ཁང་།
དབྱངས་ཅན་དགའ་བའི་བློ་གྲོོས། (༢༠༡༤) རྟགས་ཀྱི་འཇུག་པའི་དགོངས་འགྲེལ་རབ་སྣང་། བོད། སི་ཁྲོན་བོད་

ཡིག་དཔེ་རྙིང་བསྡུ་སྒྲིག་ཁང་།
དབྱངས་ཅན་གྲུབ་པའི་རྡོ་རྗེ། (༢༠༠༨) རྟགས་འཇུག་དཀའ་གནད་གསལ་བའི་མེ་ལོང་།  ཐིིམ་ཕུ། ཀེ་མ་ཀྲི།
བློ་བཟང་སྨོན་ལམ། (༢༠༡༨) ཚིག་མཛོད་ཆེན་མོ།  བོད། སྨོན་ལམ་བརྡ་འཕྲིན་ཞིབ་འཇུག་ཁང་།
དམུ་རྒོད་བསམ་གཏན་རྒྱ་མཚོ། (༢༠༡༤) དུས་གསུམ་སྐུལ་ཚིག་རེའུ་མིག་དང་བཅས་པ།  བོད། མི་རིག་དཔེ་

སྐྲུན་ཁང་།
ཚེ་ཏན་ཞབས་དྲུང་། (༢༠༠༨) སུམ་རྟགས་ཐོན་མིའི་ཞལ་ལུང་།  བོད། བོད་གཞུང་ཤེས་རིག་དཔར་ཁང་། 
ཚེ་དབང་བསོད་ནམས། (༡༩༩༣) དུས་གསལ་རབ་གསལ་འོད་སྣང་གསར་པ། རྒྱ་གར། སྔ་འགྱུར་མཐོ་སློབ་མདོ་

སྔགས་རིག་པའི་འབྱུང་གནས་གླིང་།


